
Nós... 

Quen hoxe proclamamos aquí estas palabras, somos os mesmos que fai un 

ano escoitabamos os nosos compañeiros e compañeiras. Nós, como elas 

fixeron, representámosvos a vós, a todo o instituto Félix Muriel, e no voso 

nome erguemos un berro de repulsa para que Rianxo nos escoite reclamar 

igualdade e dignidade, pero, sobre todo, para que, co tempo, non teñamos 

que denunciar as inxustizas e vexacións que día tras día viven as nosas 

compañeiras, as nosas irmás, as nosas nais, as nosas avoas... as mulleres. 

 

Erguémonos por aquelas que sofren... 

É por elas por quen hoxe falamos. Por todas aquelas mulleres que son ou 

foron vítimas de situacións desprezables. Estamos aquí porque queremos 

acadar a igualdade e para iso debemos denunciar as situacións de violencia 

machista, porque o machismo pode manifestarse a través de vías moi 

diversas.  

Machismo é a diferenza salarial, da que todos nos deberíamos 

avergoñar.  

Machismo é que unha muller ature unha malleira e a xustiza  atenúe 

a pena do agresor porque estaba baixo os efectos do alcohol. 

Machismo é que unha moza teña que andar con medo pola rúa.  

Machismo son as violacións, unha denigración total da muller. Só si 

significa si! Por iso arremetemos contra todas esas manadas de 

covardes que infunden terror. Porque queremos eliminar o medo das 

nosas vidas, das vosas vidas. Por iso condenamos rotundamente 

sucesos como os de Manresa ou do San Fermín.  

Machismo é falar nos medios de mulleres mortas e non asasinadas; 

porque non hai dereito a rematar coa vida de alguén por ser muller, 

reclamamos que a xustiza sexa xusta! 



Os datos falan por eles mesmos... 

A 25 de novembro, 51 mulleres foron asasinadas en 2019 por ser mulleres, 

e esas son as vítimas oficiais, posto que se exclúen os menores, vítimas 

colaterais; se incluíramos todas as vítimas atoparíamonos co número 90. 

Desde que en 2003 empezou o reconto, sumamos 1027 mulleres 

asasinadas. E este non é senón o cumio dun iceberg, a manifestación máis 

clara e palpable da violencia contra a muller, pero ó igual que neses 

inmensos bloques de xeo, o cumio é só o que se atopa por enriba da 

superficie. Baixo a auga, baixo a pasividade da sociedade atopámonos 

capas e capas de violencia dos chamados micro machismos.  

Que son os micro machismos? Estes forman parte da vida cotiá de 

todas as rapazas: ese asubío na rúa, que che toquen o cu sen o teu permiso, 

que te cousifiquen coma a un cacho de carne, que comparen o teu corpo, 

que pasen fotos túas en bikini, ou espida. Porque a violencia contra a muller 

non comeza no asasinato. Eliminar os micro machismos non é unha tarefa 

que se poida facer da noite para o día, débese levar a cabo dende a escola. 

E se dende as familias é insuficiente, deben ser os docentes os que suplan 

estas deficiencias, os encargados de educar de xeito feminista. Mais como 

se vai facer isto se ás veces é o propio profesorado o que se atopa 

desinformado, encadrado en ideas arcaicas e patriarcais que perduran e 

lexitiman as situacións de violencia machista?. 

 A educación actual proporciónalles tanto a homes como a mulleres as 

mesmas oportunidades, non se segrega por xéneros, non hai materias 

especificamente deseñadas en función do xénero. Non! Pero iso tampouco 

significa que a educación sexa absolutamente igualitaria. Se lle botamos un 

ollo ó cadro de persoal docente, poderemos observar que segundo se vai 

avanzando nos cursos cambian as tornas. Se miramos o número de 

docentes en Educación Infantil e Primaria observamos que a meirande 

parte son mulleres, mais logo xa na Educación Secundaria chegamos a 

unhas porcentaxes semellantes. Onde realmente é palpable o teito de 

cristal é xa nos cursos universitarios, nos cales só un 40% das docentes 

son mulleres, catedráticas un 20% e reitoras só un 2%. Con estes datos do 



Ministerio de Educación, como podemos falar dun sistema educativo 

igualitario? Entón, como vai poder educar en igualdade? 

 

A vós... 

É a quen facemos este chamamento, porque fai falla unha actitude e un 

compromiso de cambio, un querernos educar e un querermos aprender, 

partillar os coñecementos adquiridos. Organizamos esta xuntanza para 

loitar por unha causa común, para que o día de mañá cada unha das que 

hoxe estades-estamos aquí poidades-poidamos vivir tranquilas, sen temor 

a ser violentadas, en igualdade! Para iso, cada un e cada unha de nós ten 

deberes que non prescriben nin tampouco teñen data de entrega: 

informarse, formarse e educar cadansúa conciencia feminista en prol dun 

futuro mellor e libre de violencia machista. Isto non pode caer en saco roto. 

Mentres esa igualdade non chega, NON CALEDES, CONTÁDEO! Contade 

todo, desde o micromachismo do piropo recibido a desgusto, ata o acoso 

dunha exparella abandonada. NON CALEDES, CONTÁDEO! 

NON CALES, CÓNTAO! 

       

Soñámonos 

loitadoras e libres, 

sen cordas que nos aten, 

cun sorriso de hora do recreo.  


